
Ribhuproktam Anandarupatvanirupanam

ఋభుప్రోక్తం   ఆనన్దరూపత్వనిరూపణమ్

(చిదానన్దోఽహమద్వయః )
అక్షయానన్ద ఏవాహమాత్మానన్దప్రకాశకమ్   ।
జ్ఞానానన్దస్వరూపోఽహం   లక్ష్యానన్దమయం  సదా ॥౨౭.౨॥
విషయానన్దశూన్యోఽహం  మిథ్యానన్దప్రకాశకః   ।
వృత్తిశూన్యసుఖాత్మాహం వృత్తిశూన్యసుఖాత్పరమ్ ॥౨౭.౩॥
(వృత్తిశూన్యం సుఖాత్మాహం వృత్తిహీనం సుఖాత్పరమ్)॥౨౭.౩॥
జడానన్దప్రకాశాత్మా   ఆత్మానన్దరసోఽస్మ్యహమ్  ।
ఆత్మానన్దవిహీనోఽహం  నాస్త్యానన్దాత్మవిగ్రహః   ॥౨౭.౪॥
కార్యానన్దవిహీనోఽహం  కార్యానన్దకలాత్మకః  ।
గుణానన్దవిహీనోఽహం  గుహ్యానన్దస్వరూపవాన్  ॥౨౭.౫॥
గుప్తానన్దస్వరూపోఽహం  కృత్యానన్దమహానహమ్  ।
జ్ఞేయానన్దవిహీనోఽహం   గోప్యానన్దవివర్జితః   ॥౨౭.౬॥
సదానన్దస్వరూపోఽహం  ముదానన్దనిజాత్మకః  ।
లోకానన్దో మహానన్దో లోకాతీతమహానయమ్ ॥౨౭.౭॥
భేదానన్దశ్చిదానన్దః   సుఖానన్దోఽహమద్వయః  ।
క్రియానన్దోఽక్షయానన్దో   వృత్త్యానన్దవివర్జితః   ॥౨౭.౮॥
సర్వానన్దోఽక్షయానన్దశ్చిదానన్దోఽహమవ్యయః    ।
సత్యానన్దః  పరానన్దః  సద్యోనన్దః  పరాత్పరః ॥౨౭.౯॥
వాక్యానన్దమహానన్దః   శివానన్దోఽహమద్వయః  ।
శివానన్దోత్తరానన్ద   ఆద్యానన్దవివర్జితః   ॥౨౭.౧౦॥
అమలాత్మా పరానన్దశ్చిదానన్దోఽహమద్వయః   ।
వృత్త్యానన్దపరానన్దో  విద్యాతీతో హి నిర్మలః ॥౨౭.౧౧॥
కారణాతీత ఆనన్దశ్చిదానన్దోఽహమద్వయః   ।

ఋభుప్రోక్తం   ఆనన్దరూపత్వనిరూపణమ్

సర్వానన్దః  పరానన్దో బ్రహ్మానన్దాత్మభావనః   ॥౨౭.౧౨॥
జీవానన్దో లయానన్దశ్చిదానన్దస్వరూపవాన్   ।
శుద్ధానన్దస్వరూపాత్మా   బుద్ధ్యానన్దో  మనోమయః ॥౨౭.౧౩॥
శబ్దానన్దో  మహానన్దశ్చిదానన్దోఽహమద్వయః   ।
ఆనన్దానన్దశూన్యాత్మా   భేదానన్దవిశూన్యకః  ॥౨౭.౧౪॥
ద్వైతానన్దప్రభావాత్మా    చిదానన్దోఽహమద్వయః  ।
ఏవమాదిమహానన్ద అహమేవేతి భావయ ॥౨౭.౧౫॥
శాన్తానన్దోఽహమేవేతి  చిదానన్దప్రభాస్వరః   ।
ఏకానన్దపరానన్ద  ఏక ఏవ చిదవ్యయః ॥౨౭.౧౬॥
ఏక ఏవ మహానాత్మా ఏకసఙ్ఖ్యావివర్జితః   ।
ఏకతత్త్వమహానన్దస్తత్త్వభేదవివర్జితః     ॥౨౭.౧౭॥
విజితానన్దహీనోఽహం  నిర్జితానన్దహీనకః   ।
హీనానన్దప్రశాన్తోఽహం   శాన్తోఽహమితి శాన్తకః ॥౨౭.౧౮॥
మమతానన్దశాన్తోఽహమహమాదిప్రకాశకమ్   ।
సర్వదా దేహశాన్తోఽహం శాన్తోఽహమితి వర్జితః  ॥౨౭.౧౯॥
బ్రహ్మైవాహం   న సంసారీ ఇత్యేవమితి శాన్తకః ।
అన్తరాదన్తరోఽహం వై అన్తరాదన్తరాన్తరః  ॥౨౭.౨౦॥
॥ ఇతి శివరహస్యాన్తర్గతే  ఋభుప్రోక్తం   ఆనన్దరూపత్వనిరూపణం  సమ్పూర్ణమ్  ॥
-॥ శ్రీశివరహస్యమ్  । శఙ్కరాఖ్యః షష్ఠాంశః  । అధ్యాయః ౨౭।౨-౨౦॥
- .. shrIshivarahasyam . shankarAkhyaH ShaShThAMshaH . adhyAyaH 27. 2-20..

Notes :

Shiva Rahasyam Amsa-06 consists of the 50 Adhyaya-s that comprise the Ribhu Gita.

Selected verses from Ribhu Gita have been compiled here based on similarity of content.

